
痘診心法要訣 

痘形并證治門上-發熱證治 

原文 

痘出發熱固自內，必因其誘使之然，時氣風寒驚食熱，

表裏虛實隨證參。表熱惡寒而無汗，裏熱有汗溲便難，氣弱

熱微不足治，形實熱盛有餘看。 

 

註釋 

痘出發熱者，謂痘本火毒，故未出先發熱也。自內，謂其熱自內達外也。必

因其誘使之然者，謂必因其四時不正風寒邪氣，使之發熱也。驚，謂外觸異物，

跌撲驚嚇使之發熱也。食，謂內傷食滯使之發熱也。熱，謂內熱積久，因而熱發

於外也。 

  內外既有所因之邪，又當以表裏虛實，隨證參詳施治也。表熱者，謂發熱

在表，則惡寒而無汗也。裏熱者，謂發熱在裏，則有汗小便短澀大便燥難也。氣

弱熱微者，謂形氣不足發熱微輕也。形實熱盛者，謂形氣有餘，發熱太甚也。醫

者果能臨時詳察，因證施治，則汗下清補之法自得其宜矣。 

 


